
Dashamaskandhamukhyarthagitih

ದಶಮಸ್ಕಂಧಮುಖ್ಯಾರ್ಥಗೀತಿಃ

(ಪಂಝಟಿಕಾಚ್ಛಂದಃ)
ಸಚ್ಚಿತ್ಸುಖಮೂರ್ತಿರ್ವಿಧಿತಾತಃ ಶ್ರೀದೇವಕಕನ್ಯೋದರಜಾತಃ .
ನಂದಯಶೋದಾಪುತ್ರೀಭೂತಃ ಪೀತಬಕೀಪ್ರಾಣೋಽಪ್ಯತಿಪೂತಃ .. 1..
ಕ್ಷಿಪ್ತಪದಾಬ್ಜವಿಚೂರ್ಣಿತಶಕಟಃ ಸಾಧುಷು ಚರಿತೈಃ ಸುತರಾಂ ಪ್ರಕಟಃ .
ಲೀಲಾಲವನಿಹತತೃಣಾವರ್ತಃ ಶರಣಂ ವಿದುಷಾಂ ಖಲಸಂವರ್ತಃ .. 2..
ಸ್ತನಪಾನೇ ಮುಖದರ್ಶಿತಲೋಕಃ ಶಿಶುಚರಿತಾಮೃತಹತಭವಶೋಕಃ .
ಯೋ ಗೋಪೀನವನೀತಸ್ತೇನಃ ಸುಖಯತಿಯಶಸಿಮನಃಶಸ್ತೇ ನಃ .. 3..
ಸ (1)ಮೃದೋಽದರ್ಶಯದಶನೇ ಮಾತ್ರೇ ವದನೇ ವಿಶ್ವಂ ಕಂಪಂ ಗಾತ್ರೇ .

ಬದ್ಧ ಉಲೂಖಲ ಭಾಗಸಿ ದಾಮ್ನಾ ಬಹವೋ ಮುಕ್ತಿಮಿತಾ ಯನ್ನಾಮ್ನಾ .. 4..
ಬದ್ಧೇನಾಪಿ ಕೃತಾವಲಮಮಲೌ ಧನಪತಿತನಯಾವಗಮೌ(2)ಯಮಲೋ .

ವತ್ಸಬಕಾದ್ಯಸುರಖಲಕಾಲಃ ಪದ್ಮಜಮೋಹನಗೋವ್ರಜಬಾಲಃ .. 5..
ಧೇನುಕಕಾಲಿಯಮರ್ದನದಕ್ಷಃ ಸುಯಶಃಪ್ರಮುದಿತಸಜ್ಜನಲಕ್ಷಃ .
ಬಲಮುದ್ಧೋಧ್ಯ ಪ್ರಲಂಬೋ ನೀತಃ ಪ್ರಲಯಂಯೇನ ಜ್ವಲನಃ ಪೀತಃ .. 6..
ಗೋಪಕುಮಾರೀಜನಪಟಚೌರಃ ಕಾಂತ್ಯಾ ಶ್ಯಾಮೋಯಶಸಾ ಗೌರಃ .
ಹತಮಾಥುರವಿಪ್ರಸ್ತ್ರೀಮೋಹಃ ಪ್ರಣತಾಖಿಲಜನಸುಖಸಂದೋಹಃ .. 7..
ಲೀಲೋದ್ಧೃತಗೋವರ್ಧನಗೋತ್ರಃ ಶಕ್ರಮದಹರಃ ಪುಣ್ಯಸ್ತೋತ್ರಃ .
ಯಸ್ಮಾನ್ಮುಕ್ತೋ ವರುಣಾನಂದಃ ಪ್ರಾಪ್ತಃ ಸ್ತ್ರೀಭೀ ರಾಸಾನಂದಃ .. 8..
ನಂದಮಜಗರಾನ್ಮುನಿಶಾಪಾತ್ತಂಯೋಮೋಚಿತವಾನತಿತಾಪಾತ್ ತಂ .

ಗೋಪೀಹರದರಚೂಡಾರಾತಿಃ ಸ್ತ್ರೀಜನವರ್ಣಿತವೇಣುಖ್ಯಾತಿಃ .. 9..
ಲೀಲಾಲೇಶಧ್ವಸ್ತಾರಿಷ್ಟಃ ಕೇಶಿವಧಾನಂದಿತಬಹುಶಿಷ್ಟಃ .
ಗುಣರಂಜಿತನಾರದಮುನಿಪಾಲಃ ಶಿಶುದಸ್ಯುವ್ಯೋಮಾಸುರಕಾಲಃ .. 10..
ದುರ್ಲಭದರ್ಶನಸುಖಿತಾಕ್ರೂರಃ ಸನ್ನಿಹಿತೋಪ್ಯಭವದ್ ವ್ರಜದೂರಃ .
ಯತ್ರ ಘನೇ ಖಲಕಲಶೋ ನ್ಯುಬ್ಜಃ (3)ಪಾಟೀರಾರ್ಪಣತಾರಿತಕುಬ್ಜಃ .. 11..
ನಾಶಿತಮಾಥುರಜನಹೃತ್ಪೀಡಃ ಕ್ರೀಡಾನಿಹತಕುವಲಯಾಪೀಡಃ .
ಭುಜಸಮರಪ್ರಮಥಿತಖಲಮಲ್ಲಃ ಸ್ಮಿತರಸಭರಪರಿಶೋಭಿತಗಲ್ಲಃ .. 12..
ರಣವೇಲಾಹೇಲಾಹತಕಂಸಃ (4)ಸಾತ್ವತಮಾನಸಹಂಸವತಂಸಃ .

(5)ಸದನುಗ್ರಹಗುರುಕುಲಜನಿತನಯಃ ಪ್ರೋಜ್ಜೀವಿತಸಾಂದೀಪನಿತನಯಃ .. 13..
ಉದ್ಧವಮುಖಹತಗೋಪೀತಾಪಃ ಕುಬ್ಜಾರತಿವರದಕುಸುಮಚಾಪಃ .
ಆಶ್ರಿತದಾನಪತಿಪ್ರಿಯಕರ್ತಾ ಪಿತೃಭಗಿನೀಚಿಂತಾಜ್ವರಹರ್ತಾ .. 14..

ಅಸಕೃತ್ಕೃತಮಾಗಧಬಲವಿಲಯಃ ಸಾಗರರಚಿತಾತ್ಯದ್ಭುತನಿಲಯಃ .
ಕಾಲಯವನಮತಿವಂಚನದಕ್ಷಃ ಕೃತಮುಚುಕುಂದಕ್ಷಿತಿಪತಿರಕ್ಷಃ .. 15..
ಮಗಧಮಹೀಪತಿಕೈತವಭೀತಃ ರೈವತಜಾದೇವರ ಇತಿ ಗೀತಃ .
ಭೀಷ್ಮಕಕನ್ಯಾ ರಾಕ್ಷಸವಿಧಿನಾಯೇನ ಹೃತಾ ಕರುಣಾಮೃತನಿಧಿನಾ .. 16..

ರುಕ್ಮಿಣ್ಯಾಮುತ್ಪಾದಿತಕಾಮಃ ಸ್ವೀಕೃತಜಾಂಬವತೀಮಣಿಭಾಮಃ .
ಕಾಲಿಂದೀಂ ಮಿತ್ರೋತ್ತರವಿಂದಾಂ ಹೃತವಾನ್ ಸತ್ಯಾಮಪಿ ಗತನಿಂದಾಂ .. 17..

ಭದ್ರಾಜಾನಿರ್ಮಾದ್ರೀಭರ್ತಾ ದ್ವಯಷ್ಟಸಹಸ್ರಸ್ತ್ರೀಪ್ರಿಯಕರ್ತಾ .

ವೈದರ್ಭೀಚೇತೋಹರನರ್ಮಾ ಅನುಮತರುಕ್ಮಿವಧಾಗ್ರಜಕರ್ಮಾ .. 18..

ಪ್ರೇಮಭರಸಮರನಿರ್ಜಿತಶರ್ವಃ ಶಾತಿತಬಾಣಾಸುರಭುಜಗರ್ವಃ .
ನೃಗನೃಪಸದ್ಗತಿವಿತರಣವಿತ್ತಃ ಕೃಷ್ಟತರಣಿಜಾಗೋಪೀಚಿತ್ತಃ .. 19..
ಪೌಂಡ್ರಕಕಾಲಃ ಕೃತ್ಯಾಶಮನಃ ಕ್ರೂರದ್ವಿವಿದಮಹಾಕಪಿದಮನಃ .
ಹಲಲೀಲೋನ್ಮೂಲಿತನಾಗಪುರಃ ಸುರಮುನಿಮೋಹಕರಚರಿತಚತುರಃ .. 20..
ಮಾಗಧನೃಪವಧವಿಸ್ಮಿತವೈದ್ಯಃ ಕ್ಷತಸಾಧ್ವಪಚಿತ್ಯಸಹನಚೈದ್ಯಃ .
ಧರ್ಮಮಖಾಹೃತಭೂಸುರದಾಸ್ಯಃ ಕುರ್ವಧಮಸ್ಖಲಿತೋದಿತಹಾಸ್ಯಃ .. 21..
ಶಾಲ್ವಘ್ನೋ (6)ದಂತಾದ್ವಕ್ತ್ರಘ್ನಃ ಪಾಪೇಲ್ವಲಹತವಿಪ್ರೋಪಘ್ನಃ .
ಶ್ರೀಮದ್ಧರ್ಮನರೇಶ್ವರದೂತಃ ಕ್ಷಿತಿಭರಖಲವಧಪರನರಸೂತಃ .. 22..
ಶ್ರೀದಾಮದ್ವಿಜದಾರಿದ್ರ್ಯಹರಃ ಸ್ವವಿರಹಮಗ್ನಸುಹೃದ್ದತ್ತಕರಃ .
ಸುತದರ್ಶನಹೃತಮಾತೃಕ್ಲೇಶಃ ಸ್ವಸೃಹರಣಾನುಮತಗುಡಾಕೇಶಃ .. 23..
ಉದ್ಧೃತಬಹುಲಾಶ್ವಶ್ರುತದೇವಃ ಪಾಪಿವೃಕತ್ರಾತಮಹಾದೇವಃ .
ಭೃಗುಗೀತಾತುಲಶಾಂತಿಸುಶೀಲಃ ಭೂಸುರಸುತಾನಯನಾದ್ಭುತಲೀಲಃ .. 24..
ಭಕ್ತಮಯೂರದಯಾಮೃತಜಲದಃ ಸತತಸ್ವಚಾರಿತವರ್ಣನಬಲದಃ .
ತಮಹಂ ವಂದೇ ಖಗಪತಿಕೇತುಂ ಸುಖಹೇತುಂ ಭವಸಾಗರಸೇತುಂ .. 25..

ಅನುಪದಮೇತದ್ ಧ್ರುವಪದಮುದಿತಂ ವಿತರತು ರಸಿಕಾನನುಪಮಮುದಿತಂ .

(ಅನುಷ್ಟುಪಚ್ಛಂದಃ)
ದಶಮಸ್ಕಂಧಮುಖ್ಯಾರ್ಥಗೀತಿರೇಷಾಽಘಹಾರಿಣೀ .

ಸಂಪೂರ್ಣಾಯಾದವೇಶಾನಕೃಷ್ಣಸಂತೋಪಕಾರಿಣೀ .. 26..

ಇತಿ ಮಯೂರ್ಕವೀಶ್ವರವಿರಚಿತಾ ದಶಮಸ್ಕಂಧಮುಖ್ಯಾರ್ಥಗೀತಿಃ ಸಮಾಪ್ತಾ .
ಟಿಪ್ಪಣಿ

1. ಮೃದಃ ಅಶನೇ ಭಕ್ಷಣೇ ಮಾತ್ರೇ ಯಶೋದಾಯೈ ವದನೇ ವಿಶ್ವಂ ಗಾತ್ರೇ ಚ
ಕಂಪಮದರ್ಶಯದಿತ್ಯನ್ವಯಃ .
2.ಅಗಮೌ ವೃಕ್ಷೌ ಯಮಲಾರ್ಜುನೌ .

3.ಪಾರಿಶ್ಚಂದನಂ .

4.ಸಾತ್ವತೋಽಕರಸ್ತಸ್ಯ ಮಾನಸಂ ತಸ್ಯಾಲಂಕೃತಿಹಂಸಃ .

5. ಮದನುಗ್ರಹಾಯ ಲೋಕಸಂಗ್ರಹಾಯ ಗುರುಕುಲೇ ಜನಿತಃ ಅಧೀತಃ ನಯೋ
ನೀತಿಶಾಸ್ತ್ರಂ ಯೇನ ತಾದೃಶಃ .
6.ದಂತಾದ್ವಕ್ತ್ರೋ ವಕ್ತ್ರದಂತಃ .

